


 

 

  

 

Alhamdulillah, bersyukur kita kepada Allah SWT kerana dengan limpah kurnia dan  rahmatNya, 

Buletin Silimpopon Hospital Tawau ini dapat diterbitkan sebelum tahun 2017 melabuhkan        

tirainya.  

 Buletin Silimpopon Hospital Tawau Edisi Pertama ini menghimpunkan pelbagai acara dan 

aktiviti yang telah dijalankan oleh jabatan unit, dan wad  di Hospital Tawau sepanjang tahun 

2017, yang mana telah banyak mencatatkan memori dan kenangan terindah kepada kami        

khususnya warga kerja hospital. Ini kerana tahun 2017 merupakan titik tolak kepada             

pembangunan dan kemajuan perkhidmatan rawatan di Hospital Tawau, dengan bermulanya    

Projek Naik Taraf Hospital Tawau yang telah dibentangkan semasa Rancangan Malaysia ke-11. 

Kami berjanji untuk sentiasa komited memberikan perkhidmatan yang terbaik kepada pelanggan 

kami, dalam usaha meningkatkan kualiti perkhidmatan dan kepuasan pelanggan yang datang ke 

Hospital Tawau untuk mendapatkan rawatan.  

  Sekalung penghargaan dan ucapan tahniah juga saya ucapkan kepada sidang redaksi yang 

telah bertungkus -lumus sehingga berjaya menyiapkan buletin ini. Semoga usaha murni sebegini 

akan dapat diteruskan pada masa akan datang. Harapan saya agar pembaca buletin akan 

mendapat inspirasi daripada aktiviti -aktiviti yang kami jalankan dan akan sentiasa memberi 

sokongan kepada kami di Hospital Tawau untuk berkhidmat dengan lebih cemerlang di masa akan 

datang. Sekian, terima kasih.  

MAJLIS PECAH TANAH NAIK TARAF HOSPITAL TAWAU  

 

Projek Naik Taraf Hospital Tawau membabitkan pembinaan blok bangunan baharu 7 tingkat 

dan beberapa kemudahan lain meningkatkan kualiti kemudahan kesihatan akan memberi 

keselesaan kepada penduduk masyarakat daerah Tawau. 

Semasa Majlis Pecah Tanah Projek Naik Taraf Hospital Tawau, Ketua Setiausaha Negara    

telah mengumumkan bahawa projek yang dilaksanakan di kawasan hospital sedia ada dengan 

keluasan 0.76 hektar dan membabitkan kos RM223.64 juta itu  dijangka siap pada Mei 2020. Ia 

merupakan inisiatif kerajaan dalam Rancangan Malaysia Ke-11 (RMK-11) untuk meningkatkan  

kualiti perkhidmatan kesihatan dan keselamatan pesakit serta warga kerja Hospital Tawau.  

Secara keseluruhannya, projek ini membabitkan penambahan 154 katil daripada 401 sedia 

ada menjadikan keseluruhan 555 katil untuk menampung keperluan pesakit yang semakin    

meningkat. Di samping itu, ia bertujuan untuk meningkatkan kualiti perkhidmatan rawatan harian        

melalui usaha menaik taraf kemudahan Klinik Pakar, Unit Hemodialisis serta Jabatan Kecemasan 

dan Trauma. Projek naik taraf ini turut membabitkan pembinaan 6 dewan pembedahan, 38 klinik 

pakar, selain menaik taraf Jabatan Radiologi yang bakal dilengkapi kemudahan lebih canggih dan 

terkini. Kemudahan lain yang disediakan adalah seperti auditorium, bilik seminar, ruangan        

pejabat dan perkhidmatan sokongan seperti farmasi pandu lalu.  

Hasil daripada naik taraf ini,  kapasiti pelayanan kesihatan dan kualiti perkhidmatan kepada 

pesakit akan meningkat, dan tempoh menunggu untuk tarikh pembedahan elektif dan prosedur 

endoskopi dapat dipendekkan. Dengan penambahan dan naik taraf perkhidmatan baharu, diharap 

agar masyarakat di daerah tawau akan dapat menikmati kemudahan dan perkhidmatan perawatan 

kesihatan yang lebih berkualiti dalam keadaan yang lebih kondusif.  



PERASMIAN LALUAN ALI HAMSA ( EXTENSION) 

  Laluan Ali Hamsa (Extension) di Hospital Tawau telah dirasmikan bersama oleh Yang 

Berbahagia Tan Sri Dr. Ali Hamsa, Ketua Setiausaha Negara dan Yang Berbahagia Dato' Sri Haji 

Mohammad bin Mentek, Ketua Setiausaha Kementerian Kesejahteraan Bandar, Perumahan dan 

Kerajaan Tempatan pada 18hb Disember 2017. Laluan Ali Hamsa (Extension) ini merupakan laluan 

pejalan kaki berbumbung di sekitar Hospital Tawau, dan merupakan hasil inisiatif bersama 

Kementerian Kesejahteraan Bandar, Perumahan dan Kerajaan Tempatan dibawah Strategi Lautan 

Biru Nasional. Kemudahan ini dapat melindungi pelanggan yang ingin mendapatkan rawatan di 

hospital daripada hujan dan panas, khususnya mereka yang berjalan kaki untuk sampai ke 

destinasi.  



MAJLIS BERBUKA PUASA HOSPITAL TAWAU 2017 

  Majlis Berbuka Puasa anjuran Persatuan Kebajikan Islam Perubatan Sabah (PERKIPS) 

Cawangan Tawau telah diadakan pada 8hb Jun 2017 di Kolej Jururawat Masyarakat Tawau. 

Hospital Tawau dengan hormatnya telah menerima kehadiran Yang Berbahagia Datoõ Seri Dr. 

Chen Chaw Ming, Ketua Setiausaha Kementerian Kesihatan Malaysia bagi memeriahkan suasana 

majlis ini. Turut hadir bersama ialah Yang Berbahagia Datuk Dr. Christina Rundi, Pengarah 

Kesihatan Negeri Sabah, bersama wakil-wakil Jabatan Kesihatan Negeri Sabah dan Yang Dipertua 

PERKIPS Haji Mohd Zamri Bin Baharuddin. Majlis dimuliakan dengan penyampaian sumbangan 

kepada ibu-ibu tunggal dan anak anak yatim oleh PERKIPS. 



 

PERASMIAN BANGUNAN BEKALAN ELEKTRIK 11KV HOSPITAL TAWAU 

 Pada 9hb Jun 2017, Yang Berbahagia Datoõ Seri Dr.Chen Chaw Ming, Ketua Setiausaha 

Kementerian Kesihatan Malaysia telah merasmikan Bangunan Bekalan Elektrik 11KV Hospital 

Tawau. Secara amnya, kerja-kerja yang berkaitan adalah menaiktaraf sistem sedia ada kepada 

sistem 11KV terutamanya di bahagian bekalan sehingga papan suis utama (main switch board) 

bangunan sahaja termasuk kerja-kerja membekal pengubah alih (transformer), papan suis utama, 

pendawaian sehingga papan suis utama lama, dan janakuasa tunggu sedia berpusat. Papan suis 

utama telah dipasang di setiap blok utama iaitu Bangunan Lama, Bangunan Poliklinik dan 

Bangunan 3-6 Tingkat. Sebuah bangunan yang menempatkan Stesen Suis Utama (SSU) SESB dan 2 

Unit Janakuasa tunggu sedia dibina dan disambungkan ke setiap 3 pencawang elektrik sebelum 

disambung ke setiap blok utama.  

 Bekalan voltan 11KV yang dibekalkan daripada pihak SESB perlu diubah alih kepada 400V 

sebelum dibekalkan ke setiap blok utama. Justeru itu, pengubah alih yang dibekalkan di setiap 

pencawang elektrik telah diubah alih voltan kepada 400V. Sistem Janakuasa tunggu sedia yang 

disediakan juga adalah secara berpusat dan sistem tersebut berkebolehan mengubah voltan 

sediada 400V kepada 11KV dan sampai semula ke pencawang elektrik setiap blok utama. Sistem 

Janakuasa tunggu sedia yang baru tersebut akan membekal kuasa kepada keseluruhan blok 

bangunan untuk keadaan normal mahupun keperluan segera. 



PERASMIAN WAD PALIATIF & ONKOLOGI HOSPITAL TAWAU 2017 

  Pada 9hb Jun 2017, Yang Berbahagia Datoõ Seri Dr. Chen Chaw Ming, Ketua Setiausaha 

Kementerian Kesihatan Malaysia turut melawat ke Wad Paliatif & Onkologi  Hospital Tawau dan 

seterusnya merasmikan pembukaan semula Wad Paliatif selepas selesai kerja-kerja naik taraf wad 

berkenaan. Kemudahan dan fasiliti di Wad Paliatif telah dinaiktaraf bertujuan untuk menyediakan 

suasana yang kondusif kepada pesakit dalam wad paliatif.  



MAJLIS PERASMIAN KLINIK PAKAR O&G 

  Majlis Perasmian Klinik Pakar Obstetrik & Ginekologi telah diadakan pada 12hb Mei 2017 

dan telah dirasmikan oleh Yang Berhormat Datuk Mary Yap Kain Ching, Ahli Parlimen N190 

Tawau. Klinik Pakar Obstetrik & Ginekologi yang baharu ini akan meningkatkan kualiti 

perkhidmatan Obstetrik & Ginekologi di Hospital Tawau secara keseluruhannya. Pesakit -pesakit 

Obstetrik & Ginekologi akan dapat menerima rawatan dalam keadaan klinik yang lebih selesa .  



PROGRAM KESIHATAN MUHIBBAH BORNEO 2017 ANJURAN  

JABATAN KESIHATAN NEGERI SABAH 

 Program Kesihatan Muhibbah Borneo 2017 anjuran Jabatan Kesihatan Negeri Sabah telah 

dilaksanakan pada 26hb-30hb April 2017 yang bertempat di daerah Tawau. Hospital Tawau telah 

bertugas sebagai Jawatankuasa Penganjur yang berfungsi untuk merancang, menyelia, dan 

mengkoordinasi aktiviti penganjuran di daerah Tawau.  

 Antara aktiviti program kesihatan yang telah dilaksanakan ialah seperti Taklimat Kesihatan, 

Bengkel Kesihatan Sukan dan Klinik Sukan. Seramai 6 kontinjen telah menyertai program ini yang 

terdiri daripada Jabatan Kesihatan Negeri Sabah, Jabatan Kesihatan Negeri Sarawak, Jabatan 

Kesihatan Wilayah Persekutuan Labuan, Kementerian Kesihatan Brunei, Dinas Kesihatan 

Kalimantan Timur Indonesia dan Dinas Kesihatan Kalimantan Utara Indonesia. 


